
ДУ “Цэнтралізаваная бібліятэчная сістэма г. Віцебска”
БІБЛІЯТЭЧНАЯ

МАЗАІКА
Вып. ІІІ
(Інфармацыйны бюлетэнь з жыцця бібліятэк горада ў ІІІ кв. 2016г.)

       Паважаныя калегі!

Шчыра віншуем Вас з Днём бібліятэк!

Прыміце словы вялікай удзячнасці за высокі прафесіяналізм, адданасць высокароднай справе бібліятэчнага абслугоўвання насельніцтва, паспяховае выкананне разнастайных сацыяльна-культурных задач, якія ставяцца перад бібліятэкамі ў сучасных умовах.

Жадаем Вам у век інавацый захаваць цікавасць чытачоў да скарбаў бібліятэчнага фонду, дапамагчы кожнай кнізе здабыць свайго чытача.

Шчасця Вам і дабрабыту, радасці і здароўя, новых кніг і творчых поспехаў!

З павагай, аддзел ідэалагічнай работы, 

культуры і па справах моладзі 

   Віцебскага гарвыканкама

 Люблю наш край, старонку гэту…    
Любоў да Радзімы фарміруецца праз вывучэнне вытокаў роднай зямлі, праз асэнсаванне сваёй прыналежнасці да багатай культурна-гістарычнай спадчыны краіны. Менавіта гэты напрамак дзейнасці бібліятэк – адзін з вядучых і ажыццяўляецца з выкарыстаннем розных форм работы.
       Традыцыйна шматлікімі мерапрыемствамі быў адзначаны Дзень Незалежнасці. Так, чытачы бібліятэк імя Е. Лось і імя М. Астроўскага былі запрошаны ў завочныя вандроўкі “Тут край буслоў, калін і медуніц” і “Падарожжа па запаведніках Беларусі”, гадзіну інфармацыі “Мая Радзіма – Беларусь” падрыхтавала бібліятэка імя П. Броўкі,  гадзіну роздуму “Найлепшая ў свеце краіна” правяла бібліятэка імя М. Багдановіча. Цікавыя гутаркі адбыліся ў бібліятэках імя М. Лынькова і імя М. Астроўскага – “Край беларускі, край самабытны” і “Беларусь мой дзіўны край”. Чытачам бібліятэкі імя Я. Купалы была адрасавана патрыятычная гадзіна “Чужой зямлі нам не трэба, а сваёй не аддадзім”. 
Прайшлі мерапрыемствы з нагоды 134-й гадавіны з дня нараджэння народнага паэта Беларусі Янкі Купалы. Бібліятэка імя Я. Купалы да гэтай даты падрыхтавала фальклорнае свята “Пра папараць-кветку і людское шчасце” і літаратурную гадзіну “Ён і сёння з намі – наш Купала”. Завочнае падарожжа “Паэзія купалаўскіх мясцін” і фальклорнае свята “Шукаем папараць-кветку” адбыліся ў бібліятэцы імя  М. Багдановіча. Святочная праграма ў бібліятэцы імя Еўфрасінні Полацкай прайшла пад назвай “Зямля, якой няма прыгажэй”, а бібліятэка імя Е. Лось запрасіла чытачоў на літаратурную гадзіну “Купалаўскімі сцяжынкамі”.
У пачатку ліпеня таксама адзначалася 129-я гадавіна з дня нараджэння нашага славутага земляка Марка Шагала. Бібліятэкай імя М. Багдановіча была падрыхтавана вечарына-партрэт “Не  можа сэрца жыць без крылаў”, у бібліятэцы імя М. Лынькова прайшла літаратурная гадзіна “Мой родны горад”. Пасяджэнне літаратурнай гасцёўні “Разам з Шагалам – да нябёсаў” адбылося ў бібліятэцы імя Я. Купалы.
Да 80-годдзя паэта Генадзя Бураўкіна бібліятэка імя М. Багдановіча правяла паэтычную вечарыну “Мільгаюць гады…”, бібліятэка імя Я. Купалы – гадзіну паэзіі “Душой прамоўленае слова”,  140-годдзю Э. Пашкевіч (Цёткі) бібліятэка імя А. Пушкіна прысвяціла літаратурную гадзіну “Стану песняй у народзе”.
Не абыйшлі бібліятэкі ўвагай 85-годдзе з дня нараджэння народнага паэта Беларусі Ніла Гілевіча.  Бібліятэка імя М. Багдановіча запрасіла на вечарыну-партрэт “Не пакідай мяне мой светлы сум…”, чытачам бібліятэкі імя П. Броўкі было прапанавана літаратурнае падарожжа “Калі рана ўстанеш”. Агляд “Сейбіт з блакітным святлом у вачах” адбыўся ў бібліятэцы імя Я. Маўра.
Як заўсёды, шырока былі адзначаны такія даты, як Дзень ведаў і Дзень беларускага пісьменства. Урок ведаў “У вокны школьныя стукае верасень” прайшоў у бібліятэцы імя Я. Маўра, бібліятэкі імя Еўфрасінні Полацкай і імя 
С. Маршака  запрасілі ў “Падарожжа на кнігалёце ў краіну мудрасці” і “Адкуль да нас прыйшла кніга”.  Бібліятэка імя У. Караткевіча ўрок ведаў прысвяціла тэме “Святыя зямлі беларускай”, а  бібліятэка  імя М. Багдановіча -  “Благаславеннае ведаў святло”. На ранішніку “Нас сустракае верасень ля школьнага парога”  пабывалі чытачы бібліятэкі імя П. Броўкі, біліятэка імя Е. Лось прысвяціла ўрок тэме “Мая Радзіма – лепшая ты ў свеце”.

 Са старажытнага Полацка, дзе ўпершыню ў 1994 годзе адбыліся святочныя мерапрыемствы,  пачаў адзначацца Дзень беларускага пісьменства. Бібліятэкі горада імкнуцца зрабіць гэты дзень сапраўдным святам беларускага слова. У мультымедыйнай  гістарычнай  вандроўцы “Які ж гэта цуд – слова, мова твая” змаглі пабываць чытачы бібліятэкі імя М. Горкага, а чытачы бібліятэкі імя Я. Коласа – у гістарычнай вандроўцы “З гісторыі кнігадрукавання”.  На літаратурна-музычную кампазіцыю “Францыск Скарына – слаўны сын свайго народа” запрасіла бібліятэка імя П. Броўкі. У бібліятэцы імя Е. Лось на працягу тыдня быў разгорнуты тэматычны прагляд “Слова – ты застаешся”. Гутарку “Вытокі беларускага кнігадрукавання” падрыхтавала бібліятэка імя С. Маршака, інфармацыйныя гадзіны “Асветнікі зямлі беларускай”,  “Духоўная кніга – крыніца вялікай мудрасці” і “Рагачоў – сталіца беларускага пісьменства” адбыліся ў бібліятэках № 7 (пас. Руба) , імя У. Маякоўскага і імя У. Караткевіча.  Урок роднай мовы “Я галаву ізноў схіляю перад ім – яго вялікасцю, родным словам” прымеркавала да гэтай даты бібліятэка імя Я. Купалы. 

         Прыроды вечнае чараванне  
Фарміраванне пачуцця грамадзянскага абавязку і маральнай адказнасці за стан навакольнага асяроддзя – адна з актуальных праблем сучаснасці. Бібліятэкі не застаюцца ў баку ад гэтай праблемы. Праз сістэму розных мерапрыемстваў яны робяць свой уклад у выхаванне ў чытачоў любві,  павагі і беражлівых адносін да прыроды. Бібліятэка імя С. Маршака запрасіла сваіх чытачоў на экалагічны турнір “Загадкі ў лесе на кожным кроку”, віктарыну “Чароўны навакольны свет” , прэзентацыю кнігі Д. Дарэла “Моя семья и звери” (да 60-годдзя выхаду кнігі) і віктарыну “Мой ласкавы і пяшчотны звер” (кошкі). Чытачы бібліятэкі імя М. Астроўскага сталі ўдзельнікамі экалагічнага свята “Мы твае сябры, прырода”, віктарыны “Карагод пялёсткаў” і завочнай вандроўкі “Падарожжа па запаведніках Беларусі”, а членам клуба “Востраў надзеі” была адрасавана экалагічная гадзіна “Дзецям пра звярат”. 
 Экалагічныя вандроўкі і гульні “Грыбное царства”, “Ляснымі сцяжынкамі”, “У гасцях у чорнага бусла” і “Не тапчыце траўку”  арганізавалі бібліятэкі імя Е. Лось, імя Я. Коласа і імя Л. Талстога. Да Сусветнага дня кітоў і дзельфінаў (23 ліпеня) бібліятэка імя Еўфрасінні Полацкай падрыхтавала мультымедыйную прэзентацыю “Насельнікі марскіх глыбінь” і завочную экскурсію “Жывая мова пушчы” (Белавежская пушча), а бібліятэка імя Е. Лось запрасіла ў падарожжа  “Гэты дзівосны падводны свет”. 

Супрацоўнікі бібліятэкі імя Л. Талстога завіталі ў госці да выхаванцаў дзіцячага садка № 76, каб правесці з імі гульнявы занятак на свежым паветры «Осень разноцветная в гости к нам пришла».

106-й гадавіне з дня нараджэння  нашага земляка, пісьменніка-прыродаведа Рыгора Шакулава   бібліятэка імя П. Броўкі прысвяціла вечарыну “Урокі казачнай дабрыні Рыгора Шакулава”, на якой прысутнічалі дачка і ўнук пісьменніка Ніна і Аляксей Ільіны. Яны пазнаёмілі прысутных з жыццём і творчасцю Рыгора Логінавіча, паказалі відэафільм. 
Па ініцыятыве Міжнароднага таварыства правоў жывёл ЗША з 1992 года ў 3-ю суботу жніўня адзначаецца Міжнародны дзень абароны бяздомных жывёл. Да гэтай даты бібліятэка імя П. Броўкі  арганізавала ўрок маралі “Дзеці супраць жорсткасці”, а бібліятэка імя М. Багдановіча – ўрок дабрыні  “Погляд з надзеяй у вачах”. 

     У чалавеку ўсё павінна быць прыгожым…  


Эстэтычнае выхаванне – адзін з важных накірункаў дзейнасці бібліятэк. Ужо стала традыцыяй ладзіць у бібліятэках выставы творчых работ прафесійных мастакоў і мастакоў-аматараў, а таксама майстроў іншых відаў мастацкай дзейнасці. У бібліятэцы імя Е. Лось экспанавалась выстава “Весть красоты”, на якой былі прадстаўлены высокаякасныя рэпрадукцыі індыйскага цыкла унікальнага мастака другой паловы ХХ стагоддзя Святаслава Рэрыха. Наведвальнікі мелі магчымасць убачыць копіі вядомых работ майстра - "Пиета", "Священная флейта", "Весна", "Священные слова", а таксама вядомы трыпціх «Распятое человечество». Выстава была арганізавана пры дапамозе КІЦ “Скарбы міра” пры садзейнічанні РГА “Беларускі фонд Рэрыхаў”.
Бібліятэка імя М. Горкага парадвала сваіх наведвальнакаў цікавай выставай    «Осенняя пора, очей очарованье…»,  дзе прадстаўлены работы на тэму восені 14 майстроў старэйшага ў вобласці клуба мастакоў-аматараў “Контур”.
У гэтай жа бібліятэцы прайшла творчая сустрэча чытачоў і ўдзельнікаў абласнога семінара метадыстаў школьных бібліятэк, які праходзіў у Дзяржаўнай установе дадатковай адукацыі дарослых “Віцебскі абласны інстытут развіцця адукацыі” з паэтамі Алегам Сешко, Аленай Крыклівец і Валянцінай Шырынавай.
     Таксама ў бібліятэцы імя М. Горкага цікава прайшоў паэтычна-бардаўскі відэамост “Віцебск - Іерусалім”, пад час якога прысутныя пазнаёміліся з творчасцю паэта і парадыста Яўгена Мініна, старшыні Міжнароднага саюза пісьменнікаў Іерусаліма, лаўрэата шматлікіх паэтычных фестываляў.  З вершамі і пародыямі аўтара слухачоў пазнаёміла жонка паэта Стэла Мініна. Ёй дапамагалі госці вечарыны: гумарыст, сатырык і перакладчык М. Мірановіч, аўтары-выканаўцы Міхась Рубін і Сяргей Каробкін.   
У верасні адбылася цікавая сустрэча чытачоў з амерыканскім гісторыкам, пісьменнікам, дацэнтам універсітэта імя Д. Вашынгтона ў Сент-Луісе, спадарыняй Анікі Вальке, якая прэзентавала сваю кнігу «Пионеры и партизаны: устная история нацистского геноцида в Беларуси”.

Сузор’е – “Бібліятэка”
          У цэнтралізаванай бібліятэчнай сістэме г. Віцебска  стала добрай традыцыяй адзначаць сваё прафесійнае свята Дзень бібліятэк - Тыднем бібліятэк. І кожны год Тыдзень мае сваю адметнасць, насычаны цікавымі і разнастайнымі мерапрыемствамі, сустрэчамі, акцыямі, экскурсіямі.
    Не стаў выключэннем і гэты год. Бібліятэчны Тыдзень доўжыўся з 10 па 16 верасня і прайшоў пад назвай “Для вас адчынены нашы сэрцы і дзверы”. Амаль ва ўсіх бібліятэках былі арганізаваны Дні адчыненых дзвярэй, вулічныя акцыі “Як прайсці ў бібліятэку”, літаратурна-музычныя вечарыны, уручэнне “Залатых фармуляраў” і г.д. 
У бібліятэках імя Е. Лось і імя Я. Маўра  на працягу Тыдня праходзілі акцыі “У бібліятэку ўсёй сям’ёй” і “Приходит время, люди в городе читают”, бібліятэка імя М. Багдановіча запрасіла на бібліятэчны агеньчык “А кожны чытач – таямніца”. У літаратурным падарожжы “Яе вялікасць кніга” і ў гістарычным экскурсе “Адкуль прыйшла кніга” пабывалі чытачы бібліятэкі імя М. Лынькова, літаратурныя  святы “Няхай кнігі сябрамі прыходзяць у ваш дом” і “Дзень бібліятэк – лепшае свята” падрыхтавалі бібліятэкі імя У. Караткевіча і У. Маякоўскага. 
Дні адчыненых дзвярэй “Яе Вялікасць – бібліятэка,  Яго Вялікасць – чытач” і “Падарожжа ў мудрае царства – бібліятэчнае гасударства” адбыліся ў бібліятэках імя А. Пушкіна і імя Я. Купалы. На сустрэчу з чытачамі бібліятэкі імя Я. Маўра быў запрошаны пісьменнік Уладзімір Крайнеў. З новымі кнігамі наведвальнікаў бібліятэкі імя П. Броўкі пазнаёміў хіт-парад новых кніг “Падарыць дзяцінству кнігу”. 
   А вось удзельнікам гісторыка-літаратурнага  квэста “Ад Храма Божага да Храма Кнігі”, арганізаваным бібліятэкай імя С. Маршака, з дапамогай карт- схем давялося зрабіць падарожжа па гораду, у пошуках памятных будынкаў, каля якіх былі схаваны канверты з заданнямі, звязанымі з літаратурным Віцебскам. Затым 
усе тры каманды, якія бралі ўдзел у пошуку, сустрэліся ў бібліятэцы і агучылі свае адказы на пытанні, па выніках якіх былі вызначаны пераможцы. Цікава прайшла 
сустрэча з дзіцячай пісьменніцай Маінай Бабарыка і экскурсія “Прымае чытай-горад”.
Бібліятэка імя У. Караткевіча запрасіла на свята падвядзення вынікаў летніх чытанняў “Кніжная Галактыка запрашае”, прайшоў конкурс “Выбіраем лепшага капітана кніжных фрэгатаў” і ўрок-дыскусія “Каго мы лічым выхаваным чалавекам?”. У бібліятэцы імя Е. Лось адбыўся кніжны марафон “Мы – чытаючыя дзеці”, арганізавана сустрэча з паэтэсай А. Фядзяевай “Я малітвай ў неба стучу” і адкрыццё выставы работ прафесійнага мастака Уладзіміра Вітко “Погляд часу”.
  Галоўным мерапрыемствам тыдня стала сацыякультурная акцыя бібліятэкі імя М. Горкага “Бібліяноч – 2016”. Акцыя адбылася ў межах Года культуры  і таму 
да ўдзелу ў ёй былі запрошаны прадстаўнікі розных сфер культуры горада Віцебска.
 У праграме акцыі прайшло адкрыццё выставы фларыстыкі і вышываных работ Л. М. і А. П. Швед “Для душы”…, у кінасалоне “Класіка+ кіно” можна было пазнаёміцца з выставай літаратурных твораў, па якіх зроблены мастацкія кінастужкі, паглядзець  фільм Веры Глаголевай “Дзве жанчыны” і паслухаць канцэрт “Восеньскі блюз” саксафаніста, выкладчыка ДУА “Дзіцячая школа мастацтваў № 4 г. Віцебска” Аляксандра Аўчыннікава. 
Не пакінула чытачоў раўнадушнымі “Бібліятэчнае дэфіле: калекцыя гістарычных касцюмаў” - “Таямніцы спадчыны” і “Віцебск”, якое прадставілі навучэнцы УА “Віцебскі дзяржаўны індустрыяльна-тэхналагічны каледж”.  У бібліятэчным праекце “Кнігі майго жыцця” адбылася сустрэча з мастацтвазнаўцай, аўтарам кнігі “Марк Шагал і Віцебск” Людмілай Хмяльніцкай, тэатральны праект “Мысли.Маяковский” ажыццявілі навучэнцы УА “Віцебскі дзяржаўны каледж культуры і мастацтваў”, зарад станоўчых эмоцый прысутным падарылі выступленні вакальных груп “Забава” ДУ “Палац культуры г.п. Руба”,  “Каўчэг”, мастацкі кіраўнік Аляксандр Іваноў, барда Пятра Захарава і вакальнай студыі “Крэда” ДУА “Віцебскі гарадскі цэнтр дадатковай адукацыі дзяцей і моладзі”, мастацкі кіраўнік Яўген Волкаў.

 “Віцебская школа спартыўнага УШУ” правяла майстар-клас “Вогненны вецер”. 
  Даведачна-інфармацыйны аддзел бібліятэкі - традыцыйнае месца літаратурных сустрэч. Для аматараў паэтычнага слова там працавала  літаратурнае кафэ “Пад абажурам”, дзе гучалі вершы як прафесійных паэтаў, так і пачынаючых.  Госці свята маглі наведаць студыю крэтыўнага фота “Кніга і я”, паглядзець калекцыю вясёлых буктрэйлераў “Чытануць па-хуткаму”, а жанчыны – пабываць у студыі прыгажосці “Ледзі дасканаласць” кампаніі Oriflame
У кнігасховішчы работала “Бібліятэчная акадэмія здароўя”, дзе можна было прайсці “Бібліядыагностіку”: памерыць свой рост у кнігах, атрымаць рэцэпт ад бібліятэрапеўта, выпіць кубак фітагарбаты і прыняць удзел у літаратурнай варажбе.
Вялікую цікавасць у наведвальнікаў  Бібліяночы выклікала кніжная інсталяцыя “Не надейтесь избавиться от книг”, выстава-загадка “Кніга-сюрпрыз” і выстава “Кніжны дождж”.
Для аматараў  настольных гульняў работала гульнятэка клуба “Unum”, а разам з членамі студыі «Крэатыў-фота» праходзіла вясёлая фотасесія, дзе можна было зрабіць фотаздымак з “сапраўднымі” каўбоямі.
Свае меркаванні  пра Бібліяноч ўдзельнікі пакідалі на “Сцяне ўражанняў” у выглядзе смайлікаў і слоў падзякі.
На працягу Бібліяночы праходзілі акцыі: “Шчасліўчык” (той хто нарадзіўся 15 верасня) і “Калі ў цябе прозвішча пісьменніка” (атрымалі салодкія прызы), “Для тых, каму не спіцца”- (бясплатны камерцыйны абанемент для таго, хто прыйшоў на свята). 

Завяршылася свята вулічным флэшмобам “Бібліягалактыка: запалі сваю зорку ў бібліяночы” (феерверкі, мабільныя тэлефоны, бенгальскія агні). 

Інфармацыйна-бібліяграфічным аддзелам ЦГБ  імя М. Горкага ў ІІІ квартале 2016 года выдадзены бібліяграфічны нарыс:
Свято-Воскресенская церковь: буклет / сост. Н.Н. Савицкая; ЦГБ им. М. Горького; отд. информ.-библиогр. работы. – Витебск, 2016. – (Храмы Витебска).

      ДУ “Цэнтралізаваная бібліятэчная сістэма г. Віцебска”
      Аддзел бібліятэчнай рэкламы і маркетынгу

      Бібліятэчная мазаіка: інфармацыйны бюлетэнь, вып.ІІІ, 2016
      Складальнік: С. А. Каржыцкая

      Маст. афармленне: С. А. Каржыцкая 
      Адказны за выпуск: Г. Г. Данілава
